
26. oktober 2026 

 

Inatsisartut Suleriaasianni § 37, imm. 1 naapertorlugu tulliuttumi apeqqutit Naalakkersuisunut 

saqqummiuppakka. 

 

Naalakkersuisunut apeqqutit:  

 

1. Atornerluinermik katsorsartinnissamut neqeroorutit pisortat aningaasalersugaasa 

agguataarnerisa allanngornerinut suliatigut, aningaasatigut, allaffissornikkullu isumaliutit suut 

tunngaviusimappat? 

a. Katsorsaavik Nuuk siornatigutuulli taamak annertutigisumik katsorsaanermik 

suliaqarunnaarneranut suna patsisaava? 

 

2. Katsorsaavik Nuummi katsorsartinnermi innuttaasumut ataatsimut aningaasartuutit 2023-mit, 

2026-mut qanoq ineriartorsimappat? 

a. Aningaasartuutit taakku katsorsaasartuni allani assinganik katsorsaanissamik 

neqeroorutinut qanoq nallersuunneqarpat? 

 

3. Katsorsaanissamik sulianik, siornatigut Katsorsaavik Nuummit isumagineqarsimasunik 

suliassaqalersimasuni innuttaasumut ataatsimut naatsorsuutigisamik aningaasartuutissat 

qassiuppat? 

a. Aningaasartuutit taakku, Katsorsaavik Nuummi katsorsaanernut manna tikillugu 

aningaasartuutigineqartunut qanoq immikkooruteqarpat? 

 

4. Atornerluinermik katsorsartinnissamut neqeroorutinut pisortat aningaasalersugaannik 

isumaginnittussanik naliliinermi, toqqaanermilu piumasaqaatit suut aalajangiisuusimappat? 

a. Aki, katsorsaariaatsit, uppernarsakkamik pitsaassuseq, katsorsaanerullu 

ingerlanneqarnera qanoq pingaartinneqarsimappat? 

 

5. Katsorsaariaatsinik assigiinngitsunik innuttaasut atuisinnaanerinut, ataasiakkaallu 

pisariaqartitaannut naleqquttumik katsorsaanissamik neqeroorummik toqqaanissamut 

periarfissaannut, katsorsaanissamik suliassanik massakkut aaqqissuussineq, agguataarinerlu 

qanoq tunngavissiinersoq Naalakkersuisut qanoq nalilerpaat? 

 

6. Sammisamut soqutiginartunik allanik Naalakkersuisut paasissutissiisinnaappat? 

(Inatsisartunut ilaasortaq Bo Martinsen, Demokraatit) 

 

Tunngavilersuut 

Inuit pinngitsuuisinnaanermik ilungersuuteqartut ikiornissaannut ataatsimoortumik suliniuteqarnitsinni 

atornerluinermik katsorsaaneq pingaaruteqarpoq. Innuttaasut pitsaasumik katsorsartissinnaanissaat, 

nunamilu tamarmi katsorsartinnissamut periarfissanik pitsaasunik qulakkeerinissamut pisortat  

aningaasaataasa atorneqarnissaat aalajangiisuuvoq. 

 

Atornerluinermik katsorsaanerup iluani toqqaanissami kiffaanngissuseqarnerunissamik, katsorsaariaatsillu 

assigiinngitsut amerlanerunissaannik pisariaqartitsineq siornatigut samminikuuakka. Tamanna inuit 

assigiinnginnerinik patsiseqarpoq, katsorsaariaaserlu innuttaasumut ataatsimut iluaqutaasimasoq 

imaanngimmat innuttaasumut allamut aamma iluaqutaassasoq. Tamanna pillugu isumaqarpunga, 

katsorsaanissamik siammasissumik neqerooruteqarnitta pigiinnarnissaa pingaaruteqartoq. 

 

Katsorsaavik Nuuk ukiorpaat ingerlanerini, atornerluinermik katsorsartinnissamut neqeroorutit pisortat 

aningaasalersugaasa ilaginikuuaat. Katsorsaanissamik suliassat agguataarneqarnerisa allanngornerinut 

atatillugu, massakkut aaqqissuussinermut tunngavissiillutik suliatigut aamma aningaasatigut tunngasut 

tamakkiisumik paasisaqarfigissallugit pingaaruteqartutut isigaara. 

 

Katsorsaanissamik neqeroorutit assigiinngitsut qanoq akeqarnersut, aningaasallu atorlugit innuttaasut 

qanoq ikiorserneqarnersut paasissallugit uanni immikkut pingaaruteqarpoq. Tamanna pillugu 

aningaasartuutinik nallersuussinermi katsorsaanerit imarisaat, sivisussusaat, anguneqartullu aamma 

eqqarsaatigineqartariaqarput. Siunissami pitsaassutsimik, qinersisinnaanermik, pisortallu aningaasaataasa 

akisussaassuseqartumik atornissaannik qanoq qulakkeerisinnaanerput pillugu naliliinissami 

pitsaanerusumik tamanna tunngavissiisinnaassaaq. 

 

Suliniutit pioreersut ineriartorteqqillugit, ilutigisaanillu katsorsaariaatsinut aamma katsorsaasunut 

assigiinngitsunut ammalluta atornerluinermik katsorsaanerup pitsaasumik ineriartortinneqarnissaanut 

tapersiissallunga kissaatigaara. Innuttaasut ataasiakkaat pinngitsuuisinnaanerminnik aniguinissaminnut 

pitsaanerpaamik periarfissaasumut ikiorserneqarnissaat pingaarnerpaajuaannartariaqarpoq. 

 

Apeqquteqaatinnut akissutit piffissaliussap ullut suliffiusut qulit iluini tigunissaat qilanaaraara. 


